Snakes or Ladders?
Meta kont żgħir tgħidx kemm kont nieħu pjaċir nilgħab snakes and ladders. Daqqa titla’ `l-fuq u daqqa tinżel l-isfel. Tgħidx x’geddum kont indendel jekk sħabi jitilgħu qabli xi sellum u min-naħa l-oħra tgħidx kemm kont ninkiehom meta jieħdu xi tkaxkira l-isfel.  Kont ninħaraq jekk xi ħadd jgħaddini jew jitla` xi sellum li nkun ġa tlajtu qablu u li għal xi fortuna ta’ xi serp inkun erġajt inżilt xi żewġ sulari l’isfel. 
L-ironija hija li għal ħafna minna il-ħajja hija logħba ta’ snakes and ladders. Araw tarawhiex bħali, Martin jifraħ jekk jgħaddi ghall-common entrance għax għal ommu din tfisser li hu aħjar minn ħaddieħor, min-naħa l-oħra Grace tinkedd li seħbitha li għandha xi żewġ kilos inqas minnha tieħu il-post fuq ix-xogħol li tant kienet ilha taspira għalih. Mariella ma tistax tifhem kif hi minn tant nies kollox jiġieha ħażin meta tant tipprova tgħix ħajja tajba u diċenti. Din il-logħba jgħallmuhielna minn meta nkunu żgħar. Huma jaħasra jgħallmuna l-board game, pero’ aħna malajr ninterpretaw ħajjitna fuqha. U meta tasal sa fuq nett tfisser li inti l-aħjar persuna u li ħadd mhu tajjeb daqsek anzi kulħadd agħar minnek.
Il-problema hi li fid-dawl tal-Kelma t’Alla, l-ebda ħajja ma hi logħba ta’ Snakes and ladders. Meta fil-ħajja naffaċċjaw kriżijiet kbar li f’għajnejna jidhru bħala fallimenti jew li nżilna xi skaluna, f’għajnejn Alla kull pass huwa dejjem ‘il quddiem. Veru huwa diffiċli tifhem kif Joe wara li vera stinka b’sinċerita` biex jiggradwa ta’ tabib bi skopijiet ta’ xogħol voluntarju fil-missjoni kellu jieqaf ħesrem għax messu virus. Huwa aktar diffiċli tifhem storja ta’ koppja li tant xtaqu tfal u li wara ħafna interventi kirurġiċi messithom ix-xorti li l-mara toħroġ tqila, tispiċċa billi l-istess mara tinduna li żewġha kellu tfal minn ħaddieħor, għax kien ġa qata’ qalbu li xi darba kienu ser jaslu x’imkien. Ħafna drabi fil-vjaġġ intern tagħna huma dawn il-mumenti diffiċli li jqarrbuna aktar lejn l-iskop veru tal-eżistenza tagħna għax iwaqqgħulna d-difiżi kollha. U ħafna drabi dak kollu li aħna nqisuh bħala sellum, jiġifieri dak kollu li lilna jagħtina sens ta’ superjorita’ fuq ħaddieħor jew dak kollu li jissodisfa l-bżonnijiet kollha tagħna; dan jista’ jitqies bħala żurżieqa l’isfel fit-triq spiritwali tagħna. 
Meta wieħed iħares biss biss lejn l-eta’ din turina ċar u tond li l-passat għadda u qatt mhu ser jerġa jiġi lura. Hija ħasra tara li fil-kultura tagħna għandna għadu qerriedi li qiegħed jagħmel enfasi qawwi fuq l-istaġun taż-żogħżija fil-ħajja, b’tali mod li aħna nħossnuna sew jekk aħna żgħażagħ filwaqt li x-xjuħija hi ta’ min jistmerra. Ħafna huma dawk li jippruvaw ineħħu s-sinjali tal-eta’ b’ħafna modi. Min bil-make up u min bil-hair growth theraphy. Hija farsa li twassal biss għall-disperament għax kulma jmur il-ġisem aktar jikber u jimmatura. 
Il-ħajja hija triq one way, fejn il-passat żgur mhux il-garanzija tal-futur u fejn il-qalb ta’ kull bniedem trid tikber u titgħallem il-logħba tal-jigsaw puzzle, fejn kull persuna hija laqxa fi stampa wiesa`. Din il-logħba tintlagħab biss bid-dadi tal-imħabba. Hija l-imħabba li ssuqna ‘l quddiem, u għalhekk nieqfu milli nkomplu nimxu ‘l quddiem jekk nieqfu nħobbu. Min iħobb ta’ vera qatt ma jqis li ħajtu tista’ qatt tfalli għax hija mibnija fis-sod fuq xi ħaġa li tibqa`. Wara kollox iħobb biss min ikun daq lil Alla għax dan huwa l-imħabba u din it-triq one way twassal biss għal għandu.

Jacob Portelli
